
uhammed Asad je jedan od 
najznačajnijih muslimanskih mislilaca, 
kulturnih i političkih pregalaca u 

islamskom svijetu dvadesetog stoljeća. Riječ je o 
prijelazniku u islam koji je kao Leopold Weiss, 
rođen 1900. godine u današnjem poljskom 
gradu Lavovu. Djelo Muhammeda Asada 
našoj muslimanskoj i bosanskohercegovačkoj 
javnosti u značajnoj mjeri je poznato preko 
njegovog sjajne romansirane putopisne, u 
prvom redu duhovne, autobiografije Put u 
Mekku, u prijevodu Hilme Ćerimovića, koje je 
u našem jeziku doživjelo dva izdanja i odlične 
književne kritike. Nedavno se na bosanskom 
jeziku, zahvaljujući prijevodu ponovo Hilme 
Ćerimovića a u izdanju El Kalema pojavio 
Asadov komentar Kur’ana pod naslovom Poruka 
Kur’ana. O životu, djelima, djelovanju, uticaju i 
mjestu, prevođenju i komentiranju Kur’ana u 
ovom broju Muallima, u rubrici PUTOKAZI, 
objavljujemo nadahnutu i minucioznu studiju 
Enesa Karića.

U rubrici SAGLEDAVANJA Salih Indžić u 
tekstu pod naslovom Neki primjeri Poslanikove, 
s.a.v.s., koncilijantnosti piše o Muhammedovoj, 
alejhisselam, popustljivosti, pomirljivosti i 
sklonosti kompromisu. Riječ je o značajnoj crti 
Poslanikove, a.s. ličnosti i značajnoj dimenziji 
njegovog djelovanja koja nam danas tako 
često nedostaje u različitim područjima života. 
U istoj rubrici slijede još dva teksta. Teskt 
pod naslovom Gradeći islamsku psihologiju 
muslimanske znanstvenice, rođene, odgojene 
i obrazovane u Velikoj Britaniji, Selme Jakub, 
predstavlja zanimljiv poticaj za mogućnosti 
modernog razvijanja islamske psihologije. U 
drugom tekstu Halim Grabus piše o Mahmudu 
Dervišu kao korifeju palestinske poezije otpora. 
Grabusova studija o ovom velikom palestinskom 

modernom pjesniku sadrži i nekoliko prijevoda 
Mahmudovih pjesničkih ostvarenja.

U rubrici MUALLIM objavljujemo 
slijedeće tekstove: Socio-emocionalni i 
obrazovni faktori razvoja darovitosti, Mr. Senad 
Bećirović, Uloga vakufa u formiranju odgojno-
obrazovnih institucija u Bosni i Hercegovini u 
toku XVI. stoljeća, Medina Jusić – Sofić, Priče 
iz života novih američkih muslimana, Imtaz 
Ahmad i Slovenci u Sarajevu i školstvu Bosne 
i Hercegovine do sredine XX. stoljeća, Mujo 
Kostić. Kao što se vidi već iz samih naslova riječ 
je sasvim raznorodnim temama i prilozima koje 
objavljujemo u ovoj rubrici, nadajući se da se za 
svakog može naći ponešto.

U rubrici TEFSIR Ferid Dautović piše 
komentar o SURI NASR (POMOĆ). Dautovićev 
komentar sure Nasr može biti značajna pomoć 
našim imamima kod pripreme predavanja o 
nekim temama iz ove kur’anske sure. 

U rubrici MUALLIMOV ESEJ Vahid 
Fazlović pise o Kiši u kulturi Bošnjaka. Tekst 
predstavlja zanimljiv prilog bosanskoj i 
bosnjačkoj fenomenologiji islama. 

Od ovog broja otvaramo rubriku 
MUALLIMOVA HUTBA, u kojoj objavljujemo 
hutbu Hajrudina Hodžića pod naslovom Na 
početku nove školske godine. 

U MUALLIMOVOJ PROZI u ovom broju 
možete citati Pucanj iz pera Rize Džafića. 

Na kraju slijedi PREGLED u kojem 
Vam svraćamo pažnju na nekoliko knjiga i 
publikacija.

Dževad HODŽIĆ


